
Amani ni hazina kubwa inayopaswa 
kulindwa kwa gharama yoyote. Bila 
amani hakuna elimu, uchumi, wala 
maendeleo ya kijamii. Kila raia ana 
wajibu wa kuhakikisha Tanzania 

inaendelea kuwa kisiwa cha utulivu barani Afrika. 
Kauli ya Mheshimiwa Rais Dkt. Samia Suluhu 
Hassan katika hotuba yake ya kuapishwa tarehe 
3 Novemba 2025 inatukumbusha kuwa amani, 
umoja na mshikamano ni tunu za kitaifa ambazo 
lazima tuzilinde kila siku kwa vitendo.

Rais Samia alisisitiza kuwa demokrasia si 
uwanja wa chuki bali wa hoja na maelewano. 
Alionya kuwa vurugu na uvunjifu wa amani 
havileti manufaa bali huzorotesha maendeleo. 
Hivyo, kama Watanzania, tunapaswa kuchagua 
hekima badala ya hasira, upendo badala ya chuki, 
na mazungumzo badala ya migogoro. Amani 
inapoimarika, heshima ya taifa huongezeka na 
mazingira ya kazi, biashara na elimu yanastawi.

Miongoni mwa taasisi zenye mchango mkubwa 
katika kulinda amani ni Tume ya Utumishi wa 
Walimu (TSC). Kupitia usimamizi wake wa maadili 
na nidhamu ya walimu, TSC husaidia kujenga 
jamii yenye heshima na utulivu. Walimu ni nguzo 
ya malezi na wanachangia kwa kiasi kikubwa 

katika kuunda kizazi kinachothamini amani, 
haki na uadilifu. Hivyo, kila hatua ya Tume katika 
kuimarisha maendeleo ya kiutumishi na maadili 
ya walimu ni uwekezaji katika kudumisha amani 
ya taifa.

Walimu wanapotekeleza wajibu wao kwa 
uadilifu na bidii, wanakuwa mabalozi wa amani 
katika jamii zao. Kupitia somo na mfano wao, 
wanafunzi hujifunza umuhimu wa kuheshimu 
sheria, kuvumiliana, na kujadili tofauti kwa 
amani. TSC inapaswa kuendelea kuimarisha 
mafunzo, usimamizi, na nidhamu ili kuhakikisha 
walimu wote wanakuwa chachu ya utulivu na 
mshikamano.

Kwa jumla, kulinda amani ni jukumu la kila 
Mtanzania, lakini hasa wale waliopewa dhamana 
ya kuongoza na kuelimisha. Tume ya Utumishi wa 
Walimu na walimu wote wanapaswa kuwa mstari 
wa mbele katika kukuza maadili, upendo na 
umoja. Amani ndiyo msingi wa maendeleo; bila 
amani, hakuna mafanikio. 

Mungu ibariki Tume ya Utumishi wa 
Walimu, Mungu wabariki Walimu wa Tanzania, 
na Mungu ibariki Tanzania.

Kazi na Utu, Tunasonga Mbele

Amani ni Nguzo ya Maendeleo



Makala maalum.

Tanzania imejengeka juu 
ya misingi imara ya amani, 
umoja na mshikamano. Hizi 
ni tunu adhimu ambazo 
zimeifanya nchi yetu kuwa 

mfano wa kuigwa katika bara la 
Afrika. Hata hivyo, amani si kitu 
kinachojitokeza bila juhudi; ni zao la 
uadilifu, maelewano na ushirikiano 
wa wananchi wote. 

Katika hotuba yake ya kuapishwa 
kuwa Rais wa Jamhuri ya Muungano 
wa Tanzania tarehe 3 Novemba 2025, 
Mheshimiwa Dkt. Samia Suluhu 
Hassan alisisitiza kuwa “siasa si vita 
bali ni uwanja wa hoja.” Kauli hiyo ni 
wito kwa Watanzania wote kulinda 
urithi wa amani, kuenzi umoja na 
kudumisha mshikamano wa kitaifa.

Rais Samia alionya juu ya hatari 
ya migawanyiko, chuki na vurugu, 
akisisitiza kwamba amani haijengwi 
kwa maneno bali kwa vitendo. 
Alikumbusha kuwa usalama wa taifa 
ni jukumu la kila mwananchi. Amani 
inapopotea, uchumi, elimu na ustawi 
wa jamii huzorota. 

Hivyo, kila Mtanzania — awe 
kiongozi, mzazi, au mwalimu — 
anapaswa kuwa mlinzi wa amani. 
Wakati mwingine tofauti za kisiasa au 
kiitikadi zinaweza kuibua misuguano, 
lakini hekima na mazungumzo ndiyo 

njia bora ya kujenga umoja. Tanzania 
inahitaji watu wanaotanguliza 
maslahi ya taifa kuliko matakwa 
binafsi.

Miongoni mwa taasisi 
zinazochangia katika kudumisha 
misingi ya amani ni Tume ya 
Utumishi wa Walimu (TSC). Tume 
hii inasimamia masuala ya ajira, 
maadili, na nidhamu ya walimu 
nchini. Kwa kufanya hivyo, TSC 
inasaidia kuhakikisha kuwa walimu 
wanatekeleza majukumu yao kwa 
uadilifu na weledi. 

Walimu ni nguzo muhimu katika 
jamii kwa sababu wanalea vizazi 
vinavyojenga mustakabali wa taifa. 
Wakiwa na maadili mema na moyo 
wa upendo, wanakuwa mabalozi 
wa amani na mfano wa kuigwa. 
Hivyo, TSC inachukua nafasi ya 
kipekee katika kuhakikisha walimu 
wanakuwa chachu ya utulivu na 
mshikamano nchini.

Wajibu wa mwalimu katika jamii 
ni mpana zaidi ya ule wa kufundisha 
darasani. Mwalimu ni mlezi, 
mshauri na kiongozi wa maadili. 
Kwanza, kimwili, mwalimu husaidia 
wanafunzi kukuza afya bora kupitia 
michezo, usafi na nidhamu ya mwili 
pamoja na kuepusha mazingira 
yote yanayoweza kuwa hatari katika 

HABARI 3

Mhe. Dkt. Samia Suluhu akiapishwa kuwa Rais wa Jamhuri ya 
Muungano wa Tanzania tarehe 3 Novemba 2025 jijini Dodoma.

Mhe. Balozi Emmanuel Nchimbi akiapishwa kuwa Makamu wa Rais 
wa Jamhuri ya Muungano wa Tanzania tarehe 3 Novemba 2025 jijini 

Dodoma.

Walimu ni Nguzo ya Amani, 
Umoja na Mshikamano wa Taifa



mwili wa mtoto (mwanafunzi). Hili 
hujenga kizazi chenye nguvu, afya 
na uwajibikaji. 

Pili, kiakili, mwalimu humpa 
mwanafunzi maarifa na uwezo 
wa kufikiri kwa busara. Elimu bora 
humtayarisha mtoto kuwa raia 
mwenye fikra sahihi, anayechangia 
maendeleo kwa njia ya amani. 

Tatu, kiroho, mwalimu hulea moyo 
wa utu, heshima na ucha Mungu. 
Kupitia maadili haya, watoto hukua 
wakiheshimu binadamu wenzao na 
kuepuka vurugu.

Nne, kijamii, mwalimu 
humfundisha mwanafunzi 
kuheshimu tofauti, kushirikiana 
na wengine na kujenga uhusiano 
wa amani. Shule inakuwa mahali 
pa kukuza umoja na mshikamano, 
kwani watoto kutoka tamaduni na 
dini tofauti hukutana na kujifunza 
kuishi kwa maelewano.

Mwisho, kisaikolojia, mwalimu 
anashiriki katika kujenga uthabiti 

wa akili na hisia za mwanafunzi. 
Kupitia ushauri, huruma na kuelewa 
changamoto za wanafunzi, mwalimu 
husaidia watoto kujitambua na 
kujenga kujiamini. Malezi haya 
yote yanamjenga mtoto kuwa mtu 
mwenye utulivu wa ndani na roho ya 
upendo kwa wengine.

Ni wazi kuwa Tume ya Utumishi 
wa Walimu ina wajibu mkubwa 
wa kuwezesha walimu kutekeleza 
majukumu haya ipasavyo. Kupitia 
kuendeleza utumishi wa walimu 
na usimamizi wa nidhamu, TSC 
inaimarisha ari ya walimu katika 
kuwatumikia Watanzania. Walimu 
wanaoheshimiwa na kuthaminiwa 
hujituma zaidi katika kazi zao, na 
kwa kufanya hivyo, wanakuwa 
chanzo cha amani na utulivu katika 
jamii. Tume hii inapaswa kuendelea 
kuwa nguzo ya maadili, ikihakikisha 
walimu wanakuwa viongozi wa 
mfano katika malezi ya kizazi kipya.

Kwa jumla, maendeleo ya taifa letu 

yanategemea kiwango cha amani na 
mshikamano tulionao. Bila amani 
hakuna elimu bora, hakuna uchumi 
imara, na hakuna mustakabali wa 
kizazi kijacho. Walimu, wakiwa chini 
ya uongozi thabiti wa Tume ya 
Utumishi wa Walimu, wanapaswa 
kuendeleza misingi ya upendo, haki 
na maadili. Kila darasa linapaswa 
kuwa chombo cha kujenga amani, na 
kila mwalimu awe balozi wa umoja 
katika jamii yake.

Maneno ya Rais Samia Suluhu 
Hassan yanabaki kuwa dira ya 
kizalendo: “Tuchague hekima badala 
ya ghadhabu, amani badala ya 
vurugu, upendo badala ya chuki.” 
Tukiyazingatia maneno haya, 
tutadumisha urithi wa amani na 
mshikamano kwa vizazi vijavyo. Kwa 
pamoja, tukiwa na walimu wenye 
maadili, Tume yenye uadilifu na 
wananchi wenye moyo wa uzalendo, 
Tanzania itaendelea kuwa kisiwa cha 
amani na matumaini barani Afrika.

JARIDA LA TUME YA UTUMISHI WA WALIMU TANZANIA (TSC)                           NOVEMBA 2025

HABARI 4

Rais wa Jamhuri ya Muungano wa Tanzania, Mhe. Dkt. Samia Suluhu Hassan akikagua gwaride katika 
hafla ya kuapishwa kwake iliyofanyika tarehe 3 Novemba, 2025 jijini Dodoma.

Walimu ni Nguzo ya Amani, 
Umoja na Mshikamano wa Taifa

Na Mwandishi Maalum – 
Jarida la TSC

Katika vilima vya Mwanga 
na tambarare za Same, 
Mkoa wa Kilimanjaro, wapo 
walimu wawili wanaoishi 
kwa falsafa moja—elimu 

ni huduma, si ajira pekee. Hawa ni 
Mwalimu Cecilia Justin Shayo wa 
Shule ya Msingi Kwamavishe, na 
Mwalimu Rose Juma Mchovu wa 
Shule ya Msingi Kisima. Kazi yao ya 
kufundisha watoto imekuwa ni wito 
wa moyo, si kwa maneno bali kwa 
vitendo vinavyoakisi uzalendo wa 
kweli darasani. 

Mwalimu Cecilia Shayo, ambaye 
pia ni msimamizi wa kitengo cha 
wanafunzi wenye mahitaji maalum, 
amehudumu katika taaluma ya 
ualimu kwa zaidi ya miaka 30. 
Anasema miaka hiyo imemjengea 
maadili ya subira, uvumilivu, na 
upendo wa kweli kwa kazi. 

“Kazi ya ualimu ni wito wa 
moyo. Changamoto zipo, lakini 
hazinipunguzii ari ya kufundisha kwa 
moyo wote,” anasema kwa sauti ya 
utulivu inayodhihirisha hekima ya 
uzoefu. Anaongeza kuwa mafanikio 
ya wanafunzi wake ndiyo faraja 
yake kubwa, akisisitiza kuwa hakuna 
thawabu inayolingana na kuona 
mwanafunzi aliyemfundisha akipaa 
kielimu.

Kwa upande wake, Mwalimu Rose 
Mchovu ana miaka 19 katika taaluma 
ya ualimu. Anafundisha katika shule 
ya vijijini iliyo umbali mrefu na miji 
mikubwa, lakini bado anasema kazi 
hiyo ndiyo inampa furaha ya kweli. 
“Kufundisha kijijini si kazi rahisi,” 
anasema huku akitabasamu, “lakini 
kila siku ninapoona mtoto anaandika 
herufi yake ya kwanza, au anajibu 
swali kwa ujasiri, ninajua kazi yangu 
haijapotea.” Ni hisia zinazodhihirisha 
roho ya mwalimu mzalendo—
anayejitolea bila kujali mazingira.

Walimu hawa wote wanakiri kuwa 
Serikali kupitia Tume ya Utumishi wa 
Walimu (TSC) imefanya hatua kubwa 
katika kuboresha maisha ya walimu. 
Mwalimu Cecilia anasema miaka ya 
nyuma walimu walikaa muda mrefu 
bila kupandishwa madaraja, lakini 
sasa mabadiliko yameonekana. 

“Serikali imefanya juhudi kubwa. 
Wengi wetu tulioachwa nyuma 
tumepandishwa kwa mserereko. 
Hii imerudisha ari kazini,” anasema 
kwa shukrani. Naye Mwalimu Rose 
anakazia: “Mambo yamebadilika. 
Sasa utaratibu wa TEHAMA 
umesaidia mno, kila kitu kinafanyika 
kwa uwazi na kwa wakati. Hii ni hatua 
ya matumaini makubwa.”

Licha ya mafanikio hayo, walimu 
hawa wawili bado wanaona 
umuhimu wa maboresho zaidi. 
Wanaamini kuwa walimu wakipewa 
nafasi kubwa kushiriki katika 
mabadiliko ya sera na mitaala ya 
elimu, elimu itazaa matokeo bora 
zaidi. 

“Tunaposhirikishwa katika 
maamuzi, tunahisi umiliki,” anasema 
Mwalimu Cecilia. Anaongeza kuwa 
Serikali iendelee kujenga shule 
nyingi za elimu ya amali, ili wanafunzi 
wenye vipaji vya kipekee waweze 
kuviendeleza. Pia anashauri elimu 
ya usimamizi wa fedha na mikopo 
itolewe kwa walimu ili kuepuka 
migogoro ya madeni yasiyo ya 
lazima.

Mwalimu Rose, kwa upande wake, 
anaona motisha kama kichocheo cha 
ubora wa kazi. “Mwalimu akipewa 
haki zake kwa wakati, anapata amani 
ya moyo. Akiwa na amani hiyo, 
anafundisha kwa ari kubwa zaidi 
na wanafunzi hunufaika moja kwa 
moja. Mazingira bora ya kazi ndiyo 
msingi wa elimu bora,” anasisitiza.

Walimu hawa, licha ya 

changamoto za miundombinu, 
umbali na rasilimali finyu, 
wameendelea kuonesha kuwa 
uzalendo wa kweli hauhitaji maneno 
makubwa bali matendo. Kila siku 
wanaposhika chaki na kusimama 
mbele ya darasa, wanakuwa mfano 
halisi wa watumishi wa umma 
wanaobeba taifa kwa kimya lakini 
kwa ufanisi mkubwa.

Kauli zao zinawakilisha sauti 
ya maelfu ya walimu nchini—
wanaojituma, wanaovumilia na 
wanaoamini kuwa elimu ndiyo 
ufunguo wa maisha bora. Ni watu 
wanaoishi kauli mbiu ya “Elimu Bora 
kwa Maendeleo Endelevu” kwa 
vitendo. Walimu Cecilia Shayo na 
Rose Mchovu ni mfano wa kizazi 
cha walimu wazalendo, wanaoamini 
katika nguvu ya elimu na thamani ya 
huduma kwa jamii.

Katika ulimwengu unaobadilika 
kwa kasi, walimu hawa 
wamethibitisha kuwa bado 
uzalendo una nafasi kubwa darasani. 
Wameonyesha kuwa kujituma, 
maadili, na imani katika kazi ni 
silaha kubwa zaidi ya kuijenga 
Tanzania bora. Kupitia juhudi zao, 
wanaendelea kuandika historia 
ya walimu wa kizazi kipya—wale 
wanaounda taifa la kesho, kwa 
nguvu ya chaki, moyo wa upendo, na 
uzaledo usioyumba.

HABARI 5

Mwl. Cecilia Justin Shayo wa 
Shule ya Msingi Kwamavishe 
iliyopo Wilaya ya Mwanga mkoani 

Kilimanjaro.

Mwl. Rose Juma Mchovu wa Shule 
ya Msingi Kisima iliyopo Wilaya 

ya Same mkoani Kilimanjaro.

NGUVU YA UZALENDO DARASANI: SAFARI 
YA WALIMU CECILIA NA ROSE KUTOKA 

KILIMANJARO KATIKA KUUNDA TAIFA LA KESHO



Na Mwandishi Wetu, Singida

Tume ya Utumishi wa Walimu 
(TSC) imefanya kikao kazi 
cha siku mbili cha wadau 
kwa ajili ya kuboresha 
rasimu ya Mpango Mkakati 

mpya wa Tume kwa kipindi cha miaka 
mitano kuanzia mwaka 2026/27 hadi 
2030/31.

Kikao hicho kilifanyika katika 
Ukumbi wa Ofisi ya Taifa ya Ukaguzi 
mkoani Singida, na ufunguzi rasmi 
umefanywa tarehe 15 Oktoba, 2025 
na Katibu wa Tume, Mwl. Paulina 
Nkwama.

Akizungumza wakati wa 
ufunguzi, Mwl. Nkwama alisema 
kikao cha kupata maoni ya wadau 
ni hatua muhimu katika mwongozo 
wa uandaaji wa Mpango Mkakati 
wa Taasisi, kwani kinatoa fursa 
kwa wadau kutoa mawazo 
yatakayoboresha utendaji wa Tume.

“Kupata maoni ya wadau ni 
sehemu muhimu katika kuhakikisha 
Mpango Mkakati wa Tume 
unazingatia vipaumbele vya sekta 
ya elimu na mahitaji halisi ya walimu 
nchini,” alisema Mwl. Nkwama.

Akitaja baadhi ya mafanikio 
yaliyopatikana katika utekelezaji wa 
Mpango Mkakati wa sasa (2021/22–
2025/26), alisema Tume imefanikiwa 
kutoa barua za ajira na kusajili walimu 
67,352, kuthibitisha kazini walimu 
10,131, kupandisha vyeo walimu 
545,395 (ambapo walimu wengi 
walipanda cheo zaidi ya mara moja), 
pamoja na kushughulikia mashauri 
4,930 ya nidhamu.

Mwl. Nkwama aliongeza kuwa 
kupitia kikao hicho, Tume inatarajia 
kupata maoni na mapendekezo ya 
wadau yatakayowezesha kuboresha 
rasimu ya Mpango Mkakati mpya 
ili kuongeza ufanisi, uwajibikaji 
na ubora wa huduma kwa walimu 
nchini.

“Tunaamini kuwa michango 
ya wadau hawa itatusaidia 
kuandaa Mpango Mkakati thabiti, 
utakaoiwezesha Tume kuendelea 
kutoa huduma bora na zenye tija 
kwa walimu kote nchini,” alisisitiza.

Miongoni mwa wadau 
walioshiriki kikao kazi hicho ni 
kutoka Ofisi ya Rais Ikulu, Ofisi ya 
Rais Menejimenti ya Utumishi wa 
Umma na Utawala Bora, Ofisi ya Rais 
TAMISEMI, Wizara ya Elimu, Sayansi 
na Teknolojia, Wizara ya Fedha, 
Taasisi ya Elimu Tanzania (TET), 
Tume ya Mahakama, Ofisi ya Mthibiti 
Ubora wa Shule Mkoa wa Singida, 
Ofisi ya Mkuu wa Mkoa wa Singida, 

Ofisi ya Mkurugenzi wa Manispaa ya 
Singida, Ofisi ya Mdhibiti na Mkuguzi 
Mkuu wa Hesabu za Serikali Mkoa wa 
Singida pamoja na baadhi ya walimu 
kutoka Halmashauri ya Manispaa ya 
Singida.

Kikao hicho kitaendelea hadi 
tarehe 16 Oktoba 2025, ambapo 
mapendekezo ya wadau yatatumika 
kukamilisha rasimu ya Mpango 
Mkakati mpya wa Tume.

HABARI 6

Katibu wa Tume ya Utumishi wa Walimu, Mwl. Paulina Nkwama, 
akifungua kikao kazi cha wadau cha kupata maoni kwa ajili ya kuboresha 
rasimu ya Mpango Mkakati mpya wa Tume, tarehe 15 Oktoba 2025 
katika Ukumbi wa Ofisi za Mdhibiti na Mkaguzi Mkuu wa Hesabu za 

Serikali Mkoa wa Singida.

TSC YAFANYA KIKAO CHA WADAU 
KUANDAA MPANGO MKAKATI MPYA



7HABARI KATIKA PICHA

Mkaguzi Mkuu wa Hesabu 
za Serikali Mkoa wa 
Singida, Bw. Othman Jumbe, 
akitoa neno la kumkaribisha 
Katibu wa Tume ya Utumishi 
wa Walimu kufunga kikao 
kazi cha wadau tarehe 15 
Oktoba 2025 katika Ukumbi 
wa Ofisi za Mdhibiti na 
Mkaguzi Mkuu wa Hesabu 
za Serikali Mkoa wa 

Singida.

Baadhi ya washiriki wa kikao kazi cha wadau cha Tume ya Utumishi wa Walimu wakiwa kwenye kikao wakati wa 
ufunguzi tarehe 15 Oktoba 2025 katika Ukumbi wa Ofisi za Mdhibiti na Mkaguzi Mkuu wa Hesabu za Serikali 

Mkoa wa Singida.

Mwezeshaji wa kuandaa Mpango Mkakati wa Tume, 
Dkt. Titus Mwageni, akitoa wasilisho kuhusu rasimu ya 
Mpango Mkakati mpya wa Tume ya Utumishi wa Walimu, 
wakati wa kikao kazi cha wadau tarehe 15 Oktoba 2025 
katika Ukumbi wa Ofisi za Mdhibiti na Mkaguzi Mkuu 

wa Hesabu za Serikali Mkoa wa Singida.

Washiriki wa kikao kazi cha wadau wa Tume ya Utumishi 
wa Walimu wakiwa makini kufuatilia wasilisho la rasimu 
ya Mpango Mkakati mpya wa Tume lililotolewa na Dkt. 
Titus Mwageni (hayupo pichani), tarehe 15 Oktoba 2025 
katika Ukumbi wa Ofisi za Mdhibiti na Mkaguzi Mkuu 

wa Hesabu za Serikali Mkoa wa Singida.

TSC YAFANYA KIKAO CHA WADAU 
KUANDAA MPANGO MKAKATI MPYA



Na Mwandishi Wetu, Same

Usimamizi bora wa walimu unaofanywa na Tume 
ya Utumishi wa Walimu (TSC) umechangia kwa 
kiwango kikubwa kuongezeka kwa ufaulu wa 
wanafunzi katika Wilaya ya Same katika kipindi 
cha miaka mitatu mfululizo.

Hayo yameelezwa hivi karibuni na Kaimu Katibu 
Msaidizi wa TSC Wilaya ya Same, Bw. Godfrey Sebulu 
ambapo alisema kuwa mafanikio hayo ni matokeo ya 
utekelezaji mzuri wa majukumu ya TSC katika kusimamia 
walimu, kuwajengea uwezo na juhudi za wadau 
mbalimbali wa elimu katika kuboresha mazingira ya kazi.

“Ufaulu wa wanafunzi umeendelea kupanda kila 
mwaka. Kwa elimu ya msingi  ufaulu umeongezeka 
kutoka asilimia 63 mwaka 2022 hadi asilimia 71 mwaka 
2024, huku sekondari matokeo ya kidato cha nne 
yakipanda kutoka asilimia 87 hadi 93 katika kipindi 
hicho,” alisema Bw. Sebulu.

Alifafanua kuwa TSC kwa kushirikiana na Serikali, 
imeendelea kuimarisha ustawi wa walimu kupitia ajira 
mpya, mafunzo endelevu na motisha zinazochochea ari 
ya kufundisha kwa ubunifu na weledi.

“Walimu wenye mazingira bora ya kufanyia kazi 
hufundisha kwa bidii na kutumia mbinu shirikishi, 
jambo linalowezesha wanafunzi kuelewa kwa undani na 
kuongeza ufaulu wao,” aliongeza.

Kwa mujibu wa takwimu za TSC, kuanzia mwaka 2021 
hadi 2025, wilaya hiyo imetoa barua za ajira za walimu 
446, huku zaidi ya walimu 1,600 wakipandishwa vyeo 
katika kipindi hicho. Hatua hizo zimepunguza upungufu 
wa walimu na kuongeza morali ya kazi katika shule 
nyingi.

Bw. Sebulu alisema TSC pia imeanzisha mfumo wa 

kidijitali wa TSCMIS, ambao umeboresha utoaji wa 
huduma kwa walimu na kurahisisha usimamizi wa taarifa 
zao kwa uwazi na kasi zaidi.

Aidha, Serikali kupitia miradi ya BOOST, SEQUIP na TEA 
imeendelea kuboresha miundombinu ya elimu wilayani 
humo kwa kujenga vyumba vya madarasa, maabara, 
maktaba na shule mpya kama Vuje, Misufini Goma, Anne 
Kilango na Angela Kairuki Sekondari.

“Miradi hii imeongeza ari kwa walimu na wanafunzi. 
Serikali imeonyesha dhamira ya dhati ya kuinua elimu, 
na sisi kama TSC tunaendelea kuhakikisha walimu 
wanasimamiwa ipasavyo kutimiza malengo hayo,” 
alisema Sebulu.

Katika kuhakikisha mafanikio ya elimu yanaendelelea 
kupatikana wilayani Same, Bw. Sebulu alishauri jitihada 
ziendelee kufanyika ili kupunguza idadi kubwa ya 
wanafunzi darasani, uhaba wa vifaa vya kufundishia na 
kutoa  mafunzo ya mara kwa mara kwa walimu.

“Tunashauri kuendelea kutoa mafunzo ya ndani, 
kulipa stahiki kwa wakati na kuimarisha motisha kwa 
walimu walioko kwenye mazingira magumu,” alisisitiza.

Kuhusu nidhamu, Bw. Sebulu alisema TSC imeendelea 
kusimamia maadili ya walimu kwa weledi kwa kuhakikisha 
Sheria, Kanuni na Taratibu za kiutumishi zinazingatiwa 
jambo ambalo kwa kiasi kikubwa limepunguza ukiukwaji 
wa maadili. 

Alimalizia kwa kusisitiza umuhimu wa ushirikiano kati 
ya serikali, walimu, wazazi na jamii katika kuendeleza 
mafanikio ya elimu wilayani humo.

“Elimu bora haiwezi kupatikana bila nguvu ya pamoja. 
Tunashukuru wadau wote wanaoshirikiana nasi katika 
kuhakikisha kila mtoto wa Same anapata elimu bora na 
yenye tija,” alihitimisha Bw. Sebulu.

HABARI 8
Usimamizi Bora wa Walimu Wasaidia Kuongeza 

Ufaulu wa Wanafunzi Wilayani Same

Kaimu Katibu Msaidizi wa Tume ya Utumishi wa 
Walimu Wilaya ya Same, Bw. Godgrey Sebulu 
akizungumza na Maafisa wa Kitengo cha 
Mawasiliano Serikalini wa Tume ofisini kwake hivi 

karibuni.

Kaimu Katibu Msaidizi wa Tume ya Utumishi wa 
Walimu Wilaya ya Same, Bw. Godgrey Sebulu (wa 
pili kutoka kulia) akiwa katika picha ya pamoja na 
baadhi ya walimu waliotembelea ofisini kwake hivi 

karibuni.



Na Mwandishi Wetu, Urambo

Watumishi wa Tume ya 
Utumishi wa Walimu 
(Teachers’ Service 
Commission - TSC) 
Wilaya ya Urambo 

wameshauri kuwa vitabu vya 
Mwongozo wa Mafunzo Elekezi kwa 
Walimu Walioajiriwa katika Utumishi 
wa Umma vitolewe kwa walimu wote 
walioko kazini, ili kuwajengea uelewa 
mpana kuhusu wajibu wao na haki 
zao katika utumishi wa umma.

Ushauri huo umetolewa hivi 
karibuni na Kaimu Katibu Msaidizi wa 
Tume ya Utumishi wa Walimu Wilaya 
ya Urambo, Bw. Emmanuel Duttu, 
wakati akizungumza na Maafisa wa 
Kitengo cha Mawasiliano Serikalini 
kutoka Makao Makuu ya Tume ofisini 
kwake.

Bw. Duttu alisema maelezo 
yaliyomo katika Mwongozo huo ni 
muhimu sana, si kwa walimu wapya 
pekee, bali hata kwa wale walioko 
kazini kwa muda mrefu, kwani ni 
nyenzo muhimu ya kujikumbusha 
mambo ya msingi ya kuzingatia 
katika kulinda heshima ya taaluma 
ya ualimu.

“Mwongozo huu ni mzuri 
sana kwa kuwa mambo yaliyomo 
yanawahusu hata walimu wakongwe. 
Ni vema uchapishwe kwa wingi ili 
kila mwalimu awe na nakala yake 
kwa ajili ya kujua Sheria, Kanuni na 
Taratibu zinazouongoza utumishi 
wao,” alisema Bw. Duttu.

Aidha, alishauri kuwa ili 
mwongozo huo uwe jumuishi kwa 
walimu wote — wapya na walioko 
kazini kwa muda mrefu — kichwa 
cha mwongozo kibadilishwe kutoka 
“Mafunzo Elekezi kwa Walimu 
wa Ajira Mpya katika Utumishi 
wa Umma” na badala yake kiwe 
“Mafunzo Elekezi kwa Walimu Walio 
Katika Utumishi wa Umma.”

Wakati huo huo, Bw. Duttu 
alibainisha kuwa shule nyingi 
wilayani humo zinafanya vizuri 
katika uzingatiaji wa Mwongozo wa 
Usimamizi wa Masuala ya Nidhamu, 
ambapo baadhi ya Wakuu wa Shule 
wamekuwa wakitoa ufafanuzi kwa 
walimu kuhusu maadili na miiko ya 
kazi ya ualimu.

Alisema miongozo hiyo imesaidia 
kuboresha utendaji kazi na kuongeza 
uelewa wa walimu kuhusu wajibu 

wao kama watumishi wa umma, 
jambo lililopunguza malalamiko na 
makosa ya kinidhamu.

Akizungumzia maendeleo ya 
kiutumishi, Bw. Duttu alisema 
kabla ya mwaka 2020 changamoto 
kubwa ilikuwa ni upandishwaji wa 
vyeo, ambapo baadhi ya walimu 
walilalamikia kucheleweshewa vyeo 
licha ya kustahili.

“Serikali ya Awamu ya Sita 

imefanya kazi kubwa katika kutatua 
changamoto hizo. Mwaka 2023/2024 
walimu 13 walipandishwa vyeo kwa 
mserereko baada ya kuwa nyuma 
kwa muda mrefu,” alisema.

Aidha, mwaka 2024/2025 walimu 
103 walipandishwa vyeo, kati yao 95 
walibadilishiwa mishahara kwenye 
mfumo wa HCMIS, huku walimu 8 
wakiwa katika hatua za mwisho za 
mabadiliko hayo.

Aliongeza kuwa Serikali pia 
imewapandisha walimu 16 
walioanza kazi mwaka 2005 kuwa 
Walimu Wakuu Daraja la Kwanza 
(Principal Teacher Grade I), hatua 
ambayo imerejesha uwiano na haki 
miongoni mwa walimu waliokuwa 
nyuma kwa sababu mbalimbali.

Vilevile, alisema kuwa ujenzi 
wa miundombinu ya madarasa na 
nyumba za walimu umeongeza ari 
ya ufundishaji, kwani walimu wengi 
sasa wanaishi karibu na shule zao, 
jambo linaloboreshwa utendaji kazi 
na usalama wao.

Akihitimisha, Bw. Duttu alisema 
Tume imeendelea kutoa elimu kwa 
walimu kuhusu Sheria, Kanuni na 
Taratibu za utumishi kwa njia ya ziara 
za ufuatiliaji, kugawa vipeperushi na 
kutumia makundi sogozi kufikisha 
ujumbe.

“Tunaendelea kuwasisitiza 
walimu kufanya kazi kwa bidii na 
kuiunga mkono Serikali yao, kwani 
Serikali ipo bega kwa bega nao 
katika kuboresha mazingira ya kazi 
na stahiki zao,” alisema Bw. Duttu.

HABARI 9
TSC URAMBO YASHAURI MWONGOZO WA MAFUNZO ELEKEZI 

UTOLEWE KWA WALIMU WOTE TANZANIA BARA

Kaimu Katibu Msaidizi wa Tume 
ya Utumishi wa Walimu Wilaya 
ya Urambo, Bw. Emmanuel 
Duttu, akiwa katika mahojiano 
na Maafisa wa Kitengo cha 
Mawasiliano Serikalini kutoka 
Makao Makuu ya Tume ofisini 

kwake, hivi karibuni.

Bw. Emmanuel Duttu akiwa katika picha ya pamoja na Afisa wa 
Maadili na Nidhamu, Bw. Andrew Mabala (kulia), na Afisa wa Ajira 
na Maendeleo ya Walimu, Ndugu Saidi Kaniki (kushoto), mara baada 
ya mahojiano na Maafisa wa Kitengo cha Mawasiliano Serikalini 

kutoka Makao Makuu ya Tume.



Na Mwandishi Wetu, Singida

Tume ya Utumishi wa Walimu 
(TSC) imehitimisha kikao 
kazi cha siku mbili cha 
kupata maoni ya wadau 
kwa ajili ya kuboresha 

rasimu ya Mpango Mkakati mpya wa 
miaka mitano (2026/27 – 2030/31), 
kilichofanyika katika ukumbi wa Ofisi 
ya Taifa ya Ukaguzi (NAOT) mkoani 
Singida.

Akizungumza wakati wa kufunga 
kikao hicho, Katibu wa Tume, Mwl. 
Paulina M. Nkwama, alisema kikao 
kazi hicho kimekuwa jukwaa muhimu 
la kuibua hoja na mapendekezo 

yatakayosaidia Tume kuboresha 
Mpango wake mpya unaolenga 
kuimarisha utendaji, uwajibikaji na 
utoaji wa huduma bora kwa walimu 
nchini.

“Tumetumia siku mbili kwa 
umakini na maarifa kujadili rasimu ya 
mpango wetu. Maoni yaliyotolewa na 
wadau yamekuwa ya kina na yenye 
tija, yatakayowezesha Tume kuwa 
na Mpango Mkakati unaotekelezeka 
na unaojibu mahitaji halisi,” alisema 
Mwl. Nkwama.

Alisema siku ya kwanza ya kikao 
ilihusisha maelezo ya kitaalamu 
kutoka kwa Mtaalamu Mwezeshaji, 
Dkt. Titus Mwageni, ambaye 

aliongoza washiriki kupitia rasimu ya 
Mpango Mkakati, huku siku ya pili 
ikitengwa kwa wadau kutoa maoni 
na mapendekezo ya maboresho.

Kwa mujibu wa Katibu huyo, 
Tume kwa kushirikiana na Mtaalamu 
Mwezeshaji itachambua na 
kujumuisha mapendekezo yote 
yaliyotolewa kabla ya kukamilisha 
rasimu ya mwisho ya Mpango 
Mkakati huo, ambao utatumika 
kama nyenzo ya kufuatilia na 
kupima matokeo ya utekelezaji wa 
majukumu ya Tume kwa kipindi cha 
miaka mitano ijayo.

“Tunataka kuwa na mpango 
unaoendana na vipaumbele vya 
Taifa na unaoimarisha zaidi mifumo 
ya utoaji huduma kwa walimu wetu,” 
alisisitiza.

Aliongeza kuwa, “Tume ya 
Utumishi wa Walimu ni taasisi ya 
kujifunza na kujiboresha kila wakati. 
Tunathamini michango yote na 
tutahakikisha inachangia katika 
kuandaa mpango unaoleta matokeo 
halisi.”

Kikao hicho kilihusisha wadau 
kutoka Ofisi ya Rais  Ikulu, Ofisi ya Rais  
UTUMISHI, Ofisi ya Rais TAMISEMI, 
Ofisi ya Mwanasheria Mkuu wa 
Serikali, Wizara ya Fedha, Wizara ya 
Elimu, Sayansi na Teknolojia, pamoja 
na taasisi nyingine za Serikali na 
wawakilishi wa walimu.

HABARI 10

Mwezeshaji wa 
kuandaa Mpango 
Mkakati wa Tume, Dkt. 
Titus Mwageni, akitoa 
maelezo ya muhtasari 
wa maboresho 
yaliyotolewa na wadau 
kabla ya kufungwa 
rasmi kwa kikao kazi 
cha Tume ya Utumishi 
wa Walimu, tarehe 16 
Oktoba 2025 katika 
Ukumbi wa Ofisi za 
Mdhibiti na Mkaguzi 
Mkuu wa Hesabu za 
Serikali Mkoa wa 

Singida.

Katibu wa Tume ya Utumishi wa Walimu, Mwl. Paulina Nkwama, akihitimisha kikao kazi cha wadau cha 
kupata maoni kwa ajili ya kuboresha rasimu ya Mpango Mkakati mpya wa Tume, tarehe 16 Oktoba 2025 

katika Ukumbi wa Ofisi za Mdhibiti na Mkaguzi Mkuu wa Hesabu za Serikali Mkoa wa Singida.

TUME YA UTUMISHI WA WALIMU YAKAMILISHA KIKAOKAZI 
CHA WADAU KUANDAA MPANGO MKAKATI MPYA

Baadhi ya washiriki wa kikao kazi cha wadau cha Tume ya Utumishi wa Walimu wakifuatilia hotuba ya 
kufunga kikaokazi iliyotolewa na Katibu wa Tume, tarehe 16 Oktoba 2025 katika Ukumbi wa Ofisi za 

Mdhibiti na Mkaguzi Mkuu wa Hesabu za Serikali Mkoa wa Singida.

TUME YA UTUMISHI WA WALIMU YAKAMILISHA KIKAOKAZI 
CHA WADAU KUANDAA MPANGO MKAKATI MPYA



Na Mwandishi Wetu, Dodoma.

Katibu wa Tume ya Utumishi 
wa Walimu (TSC), Mwl. 
Paulina Nkwama, tarehe 11 
Novemba 2025, alifanya ziara 
ya ukaguzi katika mradi wa 

ujenzi wa jengo jipya la Ofisi Makao 
Makuu Tume unaotekelezwa katika 
eneo la Njedengwa, jijini Dodoma.

Mradi huo unatekelezwa na 
Mkandarasi SUMA  JKT na unatarajiwa 
kuwa utakapokamilika jengo hilo 
litasaidia kuboresha mazingira ya 
kazi na kuongeza ufanisi katika utoaji 
wa huduma kwa walimu nchini.

Katika ziara hiyo, Mwl. Nkwama 
aliambatana na wajumbe wa 
menejimenti ya Tume, ambapo 
alipata fursa ya kujionea hatua 

mbalimbali zilizofikiwa katika 
utekelezaji wa mradi huo.

Akizungumza mara baada ya 
kufika kwenye eneo la mradi, Katibu 
huyo alisema kuwa Tume imejipanga 
kufanya ziara za mara kwa mara 
na hata zisizo za kupangwa (za 
kushtukiza) ili kuhakikisha kasi 
na ubora wa ujenzi unazingatiwa 
ipasavyo.

“Tume tumeweka mikakati ya 
kufuatilia kwa karibu maendeleo ya 
mradi huu. Tunataka kuhakikisha 
unakamilika kwa wakati na kwa 
viwango vinavyokubalika, ili 
hatimaye walimu wapate huduma 
bora zaidi,” alisema Mwl. Nkwama.

Aidha, aliongeza kuwa kukamilika 
kwa jengo hilo kutarahisisha 
upatikanaji wa huduma kwa walimu, 
kupunguza gharama za uendeshaji, 
na kuongeza ufanisi katika 
majukumu ya Tume.

Mradi wa ujenzi wa jengo hilo 
la Tume ya Utumishi wa Walimu ni 
miongoni mwa miradi ya serikali 
inayotekelezwa jijini Dodoma katika 
kuimarisha miundombinu ya taasisi 
za umma, sambamba na mpango wa 
kuifanya Dodoma kuwa kitovu cha 
shughuli za serikali.

HABARI 12

Katibu wa Tume ya Utumishi wa Walimu, Mwl. 
Paulina Nkwama akisaini kitabu cha wageni 
kwenye mradi wa ujenzi wa jengo la Tume makao 

Makuu jijini Dodoma tarehe 11 Novemba 2025.

Baadhi ya wajumbe wa Menejimenti ya Tume ya 
Utumishi wa Walimu wakipitia ramani ya jengo la 
Ofisi za Tume Makao Makuu linalojengwa katika 

eneo la Njedengwa jijini Dodoma.

Wajumbe wa Menejimenti ya Tume wakiwa kwenye majadiliano 
kuhusu utekelezaji wa mradi wa ujenzi wa jengo la Ofisi ya Tume 

Makao Makuu tarehe 11 Novemba, 2025.

Katibu wa Tume ya Utumishi wa Walimu 
afanya ziara ya ukaguzi wa mradi wa ujenzi 

wa jengo la ofisi ya Tume Makao Makuu



Hatua iliyofikiwa katika mradi wa jengo la Tume ya Utumishi wa Walimu jijini Dodoma hadi kufikia tarehe 11 
Novemba 2025.

Katibu wa Tume ya Utumishi wa Walimu 
afanya ziara ya ukaguzi wa mradi wa ujenzi 

wa jengo la ofisi ya Tume Makao Makuu



Na Mwandishi wetu.

Same, Kilimanjaro — Walimu wa shule za sekondari 
wilayani Same wamepongeza jitihada za serikali 
kupitia Tume ya Utumishi wa Walimu (TSC) na 
wadau mbalimbali wa elimu, wakisema hatua 
hizo zimeleta mabadiliko chanya yanayoonekana 

katika maisha na utendaji wao wa kazi. Wanasema 
mageuzi hayo yameongeza morali, imani na ufanisi 
katika sekta ya elimu, ishara kuwa Tanzania inaendelea 
kusonga mbele kuelekea viwango bora vya elimu.

Mwalimu Richard Andrew Mweta, Mkuu wa Shule 
ya Sekondari Kisiwani na Mwenyekiti wa Umoja wa 
Wakuu wa Shule za Sekondari (TAHOSA) Wilaya ya Same, 
anasema mazingira ya kazi kwa walimu yameimarika 
kwa kiasi kikubwa.

“Leo walimu wanajiona wako salama, wanafarijika 
na huduma wanazopata kutoka serikalini. Motisha 
imeongezeka, na matokeo yake ni walimu wenye bidii na 
kujituma zaidi,” anasema Mwalimu Mweta.

Naye Mwalimu Msafiri Gideoni, Mkuu wa Shule ya 
Sekondari Kwakoko, anaeleza kuwa licha ya changamoto 
chache za ushiriki wa jamii, jitihada za serikali na wadau 
wa elimu zinaonekana wazi na zinathaminiwa na walimu.

“Uboreshaji wa utumishi, pamoja na uwazi wa 
mawasiliano kati ya walimu na serikali, umeleta 
matumaini mapya katika taaluma yetu,” anasisitiza.

Maslahi, Miundombinu na Nidhamu: Nguzo Kuu 
za Mafanikio

Kwa mujibu wa walimu hao, TSC imefanikiwa 
kuhakikisha masuala muhimu kama upandishwaji 
vyeo, uhamisho, likizo na malimbikizo ya mishahara 
yanashughulikiwa kwa wakati, jambo lililoongeza imani 
ya walimu kwa serikali.

“Malalamiko yamepungua sana. Leo hii walimu 
wanaona matokeo ya jitihada za serikali kwa macho yao,” 

anaeleza Mwl. Mweta.
“Kuna ushahidi wa wazi wa walimu kufanya kazi kwa 

bidii zaidi. Kama kasi hii itaendelea, elimu itapiga hatua 
kubwa kwa muda mfupi,” anaongeza Mwl. Gideoni.

Pamoja na sera bora, walimu wanaamini kuwa 
miundombinu yenye ubora na ushirikiano wa jamii ni 
chachu ya kuimarisha ubora wa ufundishaji.

“Jamii ikishirikiana na walimu, matokeo huwa bora 
zaidi. Viongozi wa shule wanaojali walimu na kusikiliza 
changamoto zao wanachochea mafanikio makubwa,” 
anasema Mwl. Mweta.

“Maabara, madarasa na teknolojia vimeongeza 
ubunifu wa walimu na ufaulu wa wanafunzi,” anaongeza 
Mwl. Gideoni.

Mafunzo na Uongozi Bora kwa Walimu Wapya
Walimu wapya wanaojiunga na utumishi hawajaachwa 

nyuma. Wamekuwa wakipokelewa kwa utaratibu mzuri 
unaowasaidia kuelewa taratibu za kazi mapema.

“Tunawaelekeza juu ya majukumu yao kwa mujibu 
wa sheria, kanuni na taratibu. Hii imeboresha nidhamu 
na uwajibikaji,” anafafanua Mwl. Mweta.

Aidha, ushirikiano kati ya shule na Ofisi ya TSC 
Wilaya ya Same umeimarika kupitia ziara za kitaalamu 
zinazolenga kutoa elimu, ushauri na mwongozo kuhusu 
masuala ya kiutumishi na maadili ya kazi.

Nidhamu na Maadili: Msingi wa Walimu Bora
Walimu wanaeleza kuwa nidhamu na maadili ni nguzo 

muhimu katika mafanikio ya elimu.
“Tunapopokea mrejesho au marekebisho ya nidhamu, 

tunachukulia kama sehemu ya kujenga walimu bora, 
hasa kwa vijana wanaoanza kazi. Tunawasaidia kukuza 
haiba na weledi wa ualimu,” anasema Mwl. Mweta.

Kwa ujumla, ushuhuda wa walimu wa Wilaya ya Same 
unaonesha wazi kuwa serikali kupitia TSC na wadau wa 
elimu imeleta mabadiliko makubwa katika sekta ya elimu. 
Kuimarishwa kwa mazingira ya kazi, motisha, maadili na 
miundombinu ni hatua muhimu zinazochochea ubora 
wa ufundishaji na ufaulu wa wanafunzi. Mwelekeo huu 
unathibitisha kuwa elimu nchini Tanzania inaendelea 
kujengwa juu ya misingi imara ya maendeleo endelevu.

JARIDA LA TUME YA UTUMISHI WA WALIMU TANZANIA (TSC)                           NOVEMBA 2025

HABARI 14
Walimu Wilayani Same Wapongeza Jitihada za 

Serikali Kuboresha Mazingira ya Kazi na Maisha Yao

Mkuu wa Shule ya Sekondari Kisiwani na 
Mwenyekiti wa Umoja wa Wakuu wa Shule za 
Sekondari (TAHOSA) Wilaya ya Same, Mwalimu 
Richard Andrew Mweta akizungumza na Maafisa 
kutoka Kitengo cha Mawasiliano Serikalini wa 
Tume ya Utumishi wa Walimu (hawapo pichani) 

wilayani Same hivi karibuni.

Mkuu wa Shule ya Sekondari Kwakoko iliyopo 
wilayani Same, Mwl. Msafiri Gideoni akizungumza 
na Maafisa kutoka Kitengo cha Mawasiliano 
Serikalini wa Tume ya Utumishi wa Walimu (hawapo 

pichani) wilayani Same hivi karibuni.



Na Mwandishi Wetu, Mwanga – Kilimanjaro

Wilaya ya Mwanga mkoani Kilimanjaro 
imeendelea kushuhudia maendeleo 
makubwa katika sekta ya elimu, ikihusisha 
kuongezeka kwa ufaulu wa wanafunzi na 
kuimarika kwa morali ya walimu. 

Mafanikio haya yanatokana na jitihada za serikali 
kupitia Tume ya Utumishi wa Walimu (TSC) katika 
kusimamia masuala ya utumishi na nidhamu ya walimu, 
sambamba na ushirikiano kutoka kwa wadau wengine 
wa elimu.

Kwa mujibu wa Kamimu Katibu Msaidizi wa TSC Wilaya 
ya Mwanga, Bi. Catherine Kimario ufaulu wa wanafunzi 
umekuwa ukiongezeka kwa miaka mitatu mfululizo. 
“Kwa shule za msingi, ufaulu ulikuwa asilimia 83 mwaka 
2022, asilimia 80 mwaka 2023, na kupanda tena hadi 
asilimia 83 mwaka 2024. Kwa shule za sekondari, ufaulu 
umeongezeka kutoka asilimia 96 mwaka 2022 hadi 
asilimia 99 mwaka 2024,” anabainisha.

Anaongeza kuwa lengo kuu kwa sasa ni kuhakikisha 
hakuna mwanafunzi anayepata alama sifuri.

Bi. Kimario anafafanua kuwa moja ya nguzo kuu 
za mafanikio hayo ni utendaji bora wa walimu ambao 
wamekuwa na ari kubwa ya kazi kutokana na uboreshaji 
wa masuala ya utumishi wao. “TSC inasimamia masuala 
yote yanayohusu ajira na nidhamu za walimu. Hii 
inajumuisha kutoa barua za ajira, kuthibitisha walimu 
kazini, kupandisha vyeo, kubadilisha muundo kwa 
walimu waliojiendeleza kimasomo, kutoa vibali vya 
kustaafu, na kutoa elimu kuhusu Sheria, Kanuni na 
Taratibu za Utumishi wa Umma,” anasema.

Aidha, TSC imeendelea kuhakikisha walimu 
wanaopata changamoto za nidhamu wanashughulikiwa 
kwa mujibu wa sheria ili kudumisha hadhi na uadilifu wa 
taaluma ya ualimu. “Tume inatekeleza wajibu wake wa 
kinidhamu kwa uwazi na haki, ili kuhakikisha nidhamu 
inabaki kuwa nguzo ya taaluma,” anasisitiza Bi. Kimario.

Kwa upande wa maendeleo ya walimu, Bi. Kimario 
anasema TSC imekuwa kiungo muhimu kati ya walimu na 
waajiri wao – Ofisi ya Mkurugenzi wa Halmashauri na Ofisi 
ya Rais – Utumishi. “Kupitia ushirikiano huu, mwaka 2024 
pekee walimu 194 walipandishwa vyeo kwa mserereko. 
Hii ni hatua kubwa inayothibitisha dhamira ya serikali 
katika kuthamini mchango wa walimu,” anafafanua.

Bi. Kimario anaeleza kuwa miradi mikubwa kama 
BOOST, EP4R, GPE na COVID-19 Response imeleta tija 
kubwa katika kuboresha mazingira ya kazi ya walimu. 
“TSC inashirikiana na wadau wote kuhakikisha miradi 
hiyo inatekelezwa kwa manufaa ya walimu. Walimu 
wakifanya kazi kwenye mazingira bora, matokeo ya 
wanafunzi lazima yawe mazuri,” anabainisha.

Kuhusu motisha ya walimu, Wilaya ya Mwanga 
imeanzisha utaratibu wa kutambua na kuwazawadia 
walimu wanaofanikisha ufaulu wa juu. “Walimu 
wanaofaulisha wanafunzi kwa wastani wa alama A 
hupokea zawadi maalumu, sambamba na shule zao. 
Utaratibu huu umeongeza ushindani wa kitaaluma na 
kujenga morali ya kazi,” anasema Bi. Kimario.

Pamoja na mafanikio haya, changamoto bado zipo. 
Bi. Kimario anazitaja kuwa ni pamoja na upungufu wa 
semina za mara kwa mara kwa walimu na utoro wa reja 
reja kwa baadhi ya walimu wachache. “Taaluma inahitaji 
nidhamu na uwajibikaji. Tunafanya kazi kwa karibu 
kuhakikisha changamoto hizi zinapatiwa ufumbuzi wa 
kudumu,” anasema.

Kwa ujumla, TSC Wilaya ya Mwanga imeendelea kuwa 
nguzo muhimu katika kuhakikisha ustawi wa walimu 
unadumishwa. Kupitia usimamizi bora wa ajira, maadili na 
maendeleo ya walimu, ufaulu wa wanafunzi umeimarika 
na imani ya walimu kwa serikali imeongezeka.

Bi. Kimario anahitimisha kwa maneno ya matumaini: 
“Mwalimu akiwa na utulivu kazini, uadilifu na heshima, 
matokeo mazuri ni lazima. TSC itaendelea kuwa bega 
kwa bega na walimu kuhakikisha taaluma ya ualimu 
inabaki kuwa nguzo ya maendeleo ya taifa.”

TSC Mwanga Yaendelea Kuimarisha Utumishi 
na Nidhamu ya Walimu – Ufaulu Waongezeka, 

Walimu Wazidi Kuiamini Serikali

Kaimu Katibu Msaidizi wa TSC Wilaya ya Mwanga, 
Bi. Catherine Kimario Akizungumzia utekelezaji wa 

majukumu ya ofisi hiyo hivi karibuni.

Kamimu Katibu Msaidizi wa TSC Wilaya ya 
Mwanga, Bi. Catherine Kimario (kushoto) akiwa na 
mmoja wa walimu waliotembelea ofisini kwake hivi 

karibuni.



Na Mwandishi Wetu, Urambo

Baadhi ya walimu wa Wilaya 
ya Urambo, mkoani Tabora, 
wameishukuru Serikali ya 
Jamhuri ya Muungano wa 
Tanzania kupitia Tume ya 

Utumishi wa Walimu (TSC) kwa 
kutatua changamoto ya muda 
mrefu iliyokuwa ikiwakabili ya 
kutopandishwa madaraja kwa 
wakati, hali iliyokuwa ikiwafanya 
kuachwa nyuma na wenzao 
waliopata ajira kwa pamoja.

Walimu hao wametoa ushuhuda 
huo hivi karibuni wakati wa 
mahojiano na Maafisa wa Tume 
ya Utumishi wa Walimu Wilaya ya 
Igunga pamoja na Maafisa Habari 
wa Tume kutoka Makao Makuu, 
waliotembelea Wilaya ya Urambo 
kwa ajili ya kukusanya taarifa za 
utekelezaji wa majukumu ya Tume.

Mwalimu Simon Braiton 
Mlege, kutoka Shule ya Msingi 
Ulasa, alisema kwa muda mrefu 
alikuwa hajapandishwa daraja 

licha ya kutokuwa na kosa lolote la 
kinidhamu, jambo lililomsikitisha 
kuona wenzao wakiendelea kupanda 
vyeo.

“Nilianza kazi mwaka 2006 na 
kupata ajira rasmi mwaka 2007. 
Nilipanda daraja mara ya kwanza 
mwaka 2011 (Daraja C), kisha 2014 
(Daraja D), kisha nikasubiri miaka 
saba hadi mwaka 2021 ndipo 
nikapanda Daraja E,” alisema Mwl. 
Mlege.

Aliongeza kuwa mwaka 2024 
alipata changamoto alipokuwa 
katika Mfumo wa Upimaji Utendaji 
(ESS), hali iliyomchelewesha kupanda 
daraja wakati wenzake wakiendelea 
mbele.

“Naishukuru Serikali kwani mwaka 
2025 nimepanda cheo baada ya 
kufuatilia Ofisi ya Rais - Menejimenti 
ya Utumishi wa Umma na Utawala 
Bora. Nina imani nikitolewa kibali cha 
kuserereka, nami nitanufaika zaidi,” 
aliongeza Mwl. Mlege kwa furaha.

Kwa upande wake, Mwalimu 
Ambrose Mhagama, wa Shule ya 

Kiloleni wilayani humo, alisema 
alianza kazi mwaka 2005 na kupata 
ajira rasmi mwaka 2006, lakini 
hakuweza kupandishwa cheo kwa 
wakati licha ya kutokuwa na tatizo 
lolote la kinidhamu.

“Wenzangu walipandishwa vyeo 
mwaka 2010, mimi nikabaki nyuma 
bila sababu yoyote. Nilipandishwa 
Daraja C mwaka 2019 na Daraja 
D mwaka 2023, hivyo nikawa 
nimeachwa madaraja mawili nyuma,” 
alisema Mhagama.

Hata hivyo, alisema mwaka 
huu Tume ya Utumishi wa Walimu 
ilifuatilia kwa karibu suala lake na 
hatimaye akapandishwa madaraja 
mawili mfululizo hadi kufikia Daraja 
G, jambo lililomrejeshea matumaini 
na hamasa ya kazi.

“Nashukuru sana Serikali kupitia 
Tume ya Utumishi wa Walimu 
kwa kunitendea haki. Sasa nipo 
sambamba na wenzangu na 
naipenda zaidi kazi yangu ya ualimu,” 
alisema kwa furaha.

Walimu hao walisema hatua 
hiyo imewajengea imani kubwa 
kwa Serikali, wakisisitiza kuwa 
jitihada zinazofanywa na TSC 
katika kushughulikia masuala ya 
ajira, maendeleo na nidhamu ya 
walimu zimeanza kuzaa matunda 
yanayoonekana.

Mwalimu Simon Braiton Mlege 
kutoka Shule ya Msingi Ulasa, 
Wilaya ya Urambo, Mkoa wa 

Tabora.

Mwalimu Ambrose Mhagama wa Shule ya Kiloleni, Wilaya ya Urambo, 
Mkoa wa Tabora.

WALIMU WA URAMBO WATOA USHUHUDA 
JINSI SERIKALI ILIVYOTATUA KILIO CHAO



Na Mwandishi Wetu – Nzega

Jumla ya shule 13 za msingi na sekondari wilayani 
Nzega zimefanya vizuri katika utekelezaji wa 
Mwongozo wa Usimamizi wa Masuala ya Nidhamu 
kwa Walimu, hatua iliyosaidia kupunguza mashauri 
ya kinidhamu na kuongeza ufanisi katika utoaji wa 

elimu.
Kauli hiyo imetolewa hivi karibuni na Kaimu Katibu 

Msaidizi wa Tume ya Utumishi wa Walimu (TSC) Wilaya 
ya Nzega, Bw. Leonard Japhet, wakati wa mahojiano na 
Maafisa wa Kitengo cha Mawasiliano Serikalini kutoka 
Makao Makuu ya Tume hiyo.

Bw. Japhet alizitaja shule hizo kuwa ni Kitongo, Nyasa, 
Iyuki, Igilali, Ipeja, Itobo, Mwamala (za msingi) na Bulende, 
Nzega, Itobo, Mwangoye, Mbutu na Puge (za sekondari).

Alisema kuwa miongozo na mafunzo elekezi 
yaliyotolewa na Tume kwa walimu kuhusu nidhamu, 
maadili na uwajibikaji yamechangia kwa kiasi kikubwa 
kuboresha mwenendo wa walimu na kupunguza 
mashauri ya kinidhamu katika Wilaya ya Nzega.

“Kwa sasa walimu wengi wanazingatia Sheria, Kanuni 
na Taratibu za utumishi wa umma. Hii imeongeza ari ya 
kufanya kazi na matokeo yake ni kuongezeka kwa ufaulu 
wa wanafunzi kila mwaka,” alisema Bw. Japhet.

Kwa mujibu wa taarifa zake, katika mitihani ya 
darasa la saba, ufaulu katika Halmashauri ya Nzega Mji 
umeongezeka kutoka asilimia 88 mwaka 2023 hadi 
asilimia 93 mwaka 2024.

Vilevile, katika shule za sekondari, ufaulu ulipanda 
kutoka asilimia 92.3 mwaka 2023 hadi asilimia 96.7 
mwaka 2024.

Bw. Japhet aliongeza kuwa kutokana na mafanikio 
hayo, baadhi ya shule na walimu wamepewa zawadi na 
vyeti vya pongezi kutokana na utendaji bora, akiwataja 
walimu waliotunukiwa kuwa ni Mwl. Benjamin Nguzu, 
Mwl. Joshua Mashaka, na Mwl. Ramadhani Majura kutoka 
shule za Maendeleo, Nyasa na Sigiri.

Aidha, alisema kuwa miongozo na semina elekezi 

zimekuwa msaada mkubwa katika kupunguza idadi 
ya mashauri ya kinidhamu kwa walimu, huku zikisaidia 
kuongeza uelewa wa walimu kuhusu stahiki zao za kazi.

“Mfano, kuanzia mwezi Julai hadi Novemba 2025, 
kumekuwa na shauri moja tu la kinidhamu katika 
Halmashauri ya Wilaya ya Nzega, na hakuna shauri lolote 
upande wa Halmashauri ya Mji wa Nzega,” alifafanua.

Kwa mujibu wa Bw. Japhet, ofisi ya Tume wilayani Nzega 
imekuwa ikifanya ziara za mara kwa mara mashuleni, 
kutoa ushauri kwa walimu wenye changamoto, na 
kushirikiana na taasisi za kifedha kama Benki ya CRDB na 
NMB ili kuwapa elimu kuhusu usimamizi wa mikopo na 
kuzuia mikopo isiyokuwa rafiki.

Aliongeza kuwa Tume pia imekuwa ikigawa 
vipeperushi na miongozo ya utumishi wa umma ili 
kuwaelimisha walimu kuhusu Sheria, Kanuni na Taratibu 
zinazoongoza kazi zao.

Katika hatua nyingine, Bw. Japhet alisema kuwa 
katika mwaka wa fedha 2024/2025, jumla ya walimu 717 
wamepandishwa vyeo.

Kati yao, walimu 480 walikuwa wa shule za msingi za 
Halmashauri ya Wilaya ya Nzega, walimu 93 wa shule za 
msingi za Halmashauri ya Mji wa Nzega, walimu 97 wa 
sekondari wa Nzega Mji, na walimu 47 wa sekondari wa 
Halmashauri ya Wilaya ya Nzega.

“Hii ni ishara kuwa Serikali kupitia Tume ya Utumishi 
wa Walimu inaendelea kutekeleza kwa vitendo dhamira 
ya kuboresha ustawi wa walimu na kuinua kiwango cha 
elimu nchini,” alisema Bw. Japhet.

SHULE 13 ZA NZEGA ZAFANYA VIZURI KATIKA 

KUZINGATIA MWONGOZO WA NIDHAMU KWA WALIMU

Kaimu Katibu Msaidizi wa Tume ya Utumishi wa 
Walimu Wilaya ya Nzega Bw. Leonard Japhet 
(katikati) akiwa katika picha ya pamoja na Maafisa 
wa TSC Nzega Bi. Alice Nshunju(kushoto) na Bw. 
Adam Bupolo (kulia) mara baada ya kumalizika kwa 
mahojiano ya Maafisa wa Kitengo cha Mawasiliano 

Serikalini kutoka Makao Makuu ya Tume.

Kaimu Katibu Msaidizi wa Tume ya Utumishi wa 
Walimu Wilaya ya Nzega Bw. Leonard Japhet 
wakati wa mahojiano ya Maafisa wa Kitengo cha 
Mawasiliano Serikalini kutoka Makao Makuu ya 

Tume.



Na Mwandishi Wetu – Tabora

Walimu wa Halmashauri 
ya Manispaa ya Tabora 
w a m e m s h u k u r u 
Rais wa Jamhuri 
ya Muungano wa 

Tanzania, Mhe. Dkt. Samia Suluhu 
Hassan, kwa usimamizi mzuri wa 
Serikali ya Awamu ya Sita ambao 
umeleta mafanikio makubwa katika 
kuhakikisha watumishi wa umma, 
wakiwemo walimu, wanapata haki 
na stahiki zao kwa wakati.

Kauli hiyo imetolewa hivi karibuni 
wakati wa mahojiano baina ya 
baadhi ya walimu na Maafisa wa 
Tume ya Utumishi wa Walimu (TSC) 
wa Manispaa ya Tabora pamoja na 
Maafisa Habari kutoka Kitengo cha 
Mawasiliano Serikalini cha Tume 
hiyo.

Mkuu wa Shule ya Msingi 
Ipuli, Mwl. Chiku Mwaka, alisema 
walimu walikuwa wakikabiliwa na 
changamoto mbalimbali ikiwemo 
kutopandishwa madaraja kwa 
wakati, upungufu wa walimu, vifaa 
vya kufundishia na miundombinu 
duni, lakini changamoto hizo 

zimepungua kwa kiasi kikubwa 
katika kipindi cha Serikali ya Awamu 
ya Sita.

“Sisi walimu wa Shule ya Msingi 
Ipuli tulikuwa na changamoto nyingi 
kama kutopandishwa madaraja 
kwa wakati na upungufu wa vifaa 
vya kufundishia. Serikali imeweza 
kuzitatua changamoto hizo, jambo 
lililoleta ari kubwa ya kufanya kazi 
kwa bidii,” alisema Mwl. Mwaka.

Aliongeza kuwa Serikali 
imeboresha miundo ya utumishi kwa 
walimu waliojiendeleza kitaaluma 
bila kuathiri utaratibu wa upandaji 
madaraja, hatua iliyoongeza motisha 
na furaha kwa walimu.

Aidha, alieleza kuwa Serikali 
imetoa fedha kwa ajili ya kuboresha 
miundombinu ya shule, ikiwemo 
ununuzi wa samani, photocopy 
machine, na huduma za chai na 
chakula kwa wanafunzi wenye 
mahitaji maalum, hatua ambayo 
imeimarisha ubora wa elimu.

Kwa upande wake, Mkuu wa 
Shule ya Sekondari ya Wavulana 
Tabora, Mwl. Deograsias Ali 
Mwambuzi, aliipongeza Serikali ya 
Awamu ya Sita kwa kutoa fedha za 

kuboresha mazingira ya kufundishia 
na kujifunzia, ikiwemo ujenzi wa uzio 
na ukarabati wa mifumo ya maji safi 
na taka katika shule hiyo kongwe.

“Serikali imeonyesha dhamira 
ya kweli ya kuboresha sekta ya 
elimu. Kupitia juhudi hizi, walimu 
41 wa Shule yetu wamepandishwa 
madaraja, hali iliyoongeza ari ya 
kufundisha na kuleta matokeo bora 
— ambapo wanafunzi wote wa 
kidato cha sita mwaka huu walipata 
daraja la kwanza,” alisema Mwl. 
Mwambuzi.

Naye Kaimu Katibu Msaidizi wa 
Tume ya Utumishi wa Walimu Wilaya 
ya Tabora, Bw. Simon Mengo, alisema 
Serikali ya Awamu ya Sita imepiga 
hatua kubwa katika kushughulikia 
masuala ya maendeleo ya walimu.

Alisema kuwa katika kipindi 
cha 2021 hadi 2025, walimu 2,424 
wamepandishwa madaraja kwa 
awamu tofauti: mwaka 2021 walimu 
499, mwaka 2022 walimu 398, 
mwaka 2023 walimu 613, mwaka 
2024 walimu 830, na mwaka 2025 
walimu 84.

“Kwa sasa hali ya upandishaji 
madaraja ni nzuri, na tupo katika 
hatua za mwisho za kushughulikia 
walimu waliojiendeleza kitaaluma ili 
wabadilishiwe kazi au vyeo kulingana 
na sifa walizonazo,” alisema Bw. 
Mengo.

Aidha, Bw. Mengo alisema Kamati 
ya Tume ya Utumishi wa Walimu 
Wilaya ya Tabora imeendelea kutoa 
elimu kwa walimu kuhusu maadili, 
ajira, na maendeleo ya utumishi, 
sambamba na kugawa miongozo 
mbalimbali ikiwemo Mwongozo wa 
Mafunzo Elekezi kwa walimu wapya 
na Kitini cha Kufundishia kwa walimu 
wa shule za msingi na sekondari.

Aliongeza kuwa elimu hiyo 
imeongeza uelewa kuhusu sheria, 
kanuni, na taratibu za utumishi wa 
walimu, na kusaidia kuimarisha 
nidhamu katika maeneo ya kazi.

Wilaya ya Tabora ni miongoni mwa 
wilaya saba za Mkoa wa Tabora, ikiwa 
na jumla ya walimu 1,700, kati yao 
walimu 947 wako katika Divisheni ya 
Elimu ya Awali na Msingi, na walimu 
753 wako katika Divisheni ya Elimu 
ya Sekondari.

Kaimu Katibu Msaidizi wa Tume ya Utumishi wa Walimu Wilaya ya 
Tabora, Bw. Simon Mengo, akiwa katika mahojiano hivi karibuni na 

Maafisa Habari wa Tume kutoka Makao Makuu.

WALIMU WA MANISPAA YA TABORA WAMSHUKURU 
RAIS SAMIA KWA KUWAONDOLEA KERO

Bw. Simon Mengo 
(katikati) akiwa 
katika picha ya pamoja 
na Maafisa wa Tume 
ngazi ya Wilaya ya 
Tabora; kulia ni Tantau 
Elia Tantau na kushoto 
ni Paulina Sidney 

Lukongo.

Mwl. Chiku Mwaka, Mkuu wa Shule ya Msingi Ipuli, 
akiendelea na majukumu yake ofisini hivi karibuni.

WALIMU WA MANISPAA YA TABORA WAMSHUKURU 
RAIS SAMIA KWA KUWAONDOLEA KERO



Na Mwandishi Wetu – Tabora

Kikao cha Kamati ya Ajira 
na Maendeleo ya Walimu 
ya Tume ya Utumishi 
wa Walimu (Teachers’ 
Service Commission – TSC) 

kimefanyika tarehe 12 Novemba 
2025 katika Ofisi za Tume Makao 
Makuu jijini Dodoma kwa lengo 
la kujadili masuala mbalimbali 
yanayohusu ajira na maendeleo ya 
walimu nchini. 

Kikao hicho kiliendeshwa 
na Mwenyekiti wa Kamati hiyo, 
Bi. Mariam Mwalilwa, ambaye 
aliwaongoza wajumbe katika kupitia 
na kujadili taarifa ya utekelezaji wa 
majukumu ya Tume kwa kipindi cha 
robo ya kwanza ya mwaka wa fedha 
2025/26 katika masuala ya ajira na 
maendeleo ya walimu.

Aidha, kikao kilijadili masuala 
yanayohusu utendaji wa Kamati 
za Tume ngazi ya Wilaya ambazo 
zinahusika na usimamizi wa moja 

kwa moja wa utumishi wa walimu. 
Kupitia kikao hicho, wajumbe 

walipata fursa ya kutathmini hatua 
zilizofikiwa katika utekelezaji wa 
majukumu ya Tume pamoja na 
changamoto zinazojitokeza katika 
kusimamia masuala ya ajira na 
maendeleo ya walimu nchini.

Tume ya Utumishi wa Walimu ina 
mamlaka ya kusimamia masuala ya 
ajira na maendeleo ya walimu, ikiwa 
ni pamoja na kutoa barua za ajira 
kwa walimu wapya katika utumishi, 
kuthibitisha kazini, kupandisha vyeo, 
kubadilisha cheo au muundo kwa 
walimu waliojiendeleza kielimu, 
kutoa vibali vya kustaafu kazi ya 
ualimu, pamoja na kushughulikia 
mafao ya mikataba, pensheni na 
mirathi ya walimu waliostaafu kabla 
ya tarehe 1 Julai 2024.

Kikao cha Kamati ya Ajira na 
Maendeleo ya Walimu ni sehemu ya 
maandalizi ya Mkutano wa Tume ya 
Utumishi wa Walimu, ambao ndio 
chombo chenye mamlaka ya kufanya 
maamuzi mbalimbali yanayohusu 
utumishi wa walimu nchini.

Mwenyekiti wa Kamati ya Ajira na Maendeleo ya Walimu ya Tume 
ya Utumishi wa Walimu, Bi. Mariam Mwanilwa akiongoza kikao cha 
kamati tarehe 12 Novemba, 2025 katika ofisi za Tume Makao Makuu 

jijini Dodoma.

Mwenyekiti wa Kamati ya Ajira na Maendeleo ya Walimu ya Tume ya 
Utumishi wa Walimu, Bi. Mariam Mwanilwa (kulia) akiongoza kikao 
cha kamati tarehe 12 Novemba, 2025 katika ofisi za Tume Makao 
Makuu jijini Dodoma. Pichani, upande wa kushoto ni Mjumbe wa 

Kamati hiyo, Mwl. Lameck Mahewa.

KAMATI YA AJIRA NA MAENDELEO YA WALIMU YA 
TUME YA UTUMISHI WA WALIMU YAKUTANA KUJADILI 

MASUALA YA AJIRA NA MAENDELEO YA WALIMU NCHINI

Mjumbe wa Kamati ya Ajira na Maendeleo ya Walimu 
ya Tume ya Utumishi wa Walimu, Mwl. Lameck Mahewa 
akiwa katika kikao cha kamati hiyo kilichofanyika tarehe 
12 Novemba, 2025 katika ofisi za Tume jijini Dodoma.

Washiriki wa kikao cha Kamati ya Kamati ya Ajira na 
Maendeleo ya Walimu ya Tume ya Utumishi wa Walimu 
kilichofanyika tarehe 12 Novemba, 2025 katika ofisi za 

Tume jijini Dodoma wakiwa kwenye kikao.

KAMATI YA AJIRA NA MAENDELEO YA WALIMU YA TUME YA 
UTUMISHI WA WALIMU YAKUTANA KUJADILI MASUALA YA 

AJIRA NA MAENDELEO YA WALIMU NCHINI
Katibu wa Kamati ya 
Ajira na Maendeleo 
ya Walimu ya Tume ya 
Utumishi wa Walimu 
ambaye pia ni Katibu 
wa Tume, Mwl. Paulina 
Nkwama (kushoto) 
akitoa ufafanuzi wakati 
wa kikao cha kamati 
hiyo kilichofanyika 
tarehe 12 Novemba, 
2025 katika ofisi za 

Tume jijini Dodoma.



Na Mwandishi Wetu – Igunga

Baadhi ya walimu wa Wilaya ya Igunga 
wameishukuru Serikali kwa kutatua changamoto 
ya muda mrefu ya kutopandishwa madaraja 
kwa wakati, hali iliyokuwa ikiwafanya kuachwa 
nyuma na wenzao waliopata ajira kwa pamoja.

Wametoa shukrani hizo wakati wa mahojiano na 
Maafisa wa Tume ya Utumishi wa Walimu Wilaya ya 
Igunga na Maafisa Habari wa Tume kutoka Makao Makuu, 
waliotembelea wilayani humo hivi karibuni.

Mwalimu John Boniface Tenyange, kutoka Shule ya 
Msingi Nguvumoja, Kata ya Nguvumoja, alisema kuwa 
licha ya kuajiriwa Januari 1, 2005 kwa cheo cha Mwalimu 
Daraja la IIIA, hakuweza kupandishwa daraja kwa muda 
mrefu licha ya kutokuwa na shauri la kinidhamu.

“Nilikuwa sijapandishwa cheo kwa muda mrefu bila 
maelezo yoyote. Walimu tuliopata ajira kwa pamoja 
walipandishwa vyeo na kufikia ukomo wao, mimi 
nikaendelea kubaki nyuma. Naishukuru Serikali kupitia 

Tume ya Utumishi wa Walimu kwa kutatua tatizo hili 
ndani ya kipindi cha miaka mitano tu,” alisema Mwl. 
Tenyange.

Kwa upande wake, Mwalimu Baraka Mwasanjala 
Ibrahim, wa Shule ya Sekondari Mwashiku, alisema 
aliajiriwa Januari 24, 2011 kwa cheo cha Mwalimu Daraja 
la IIIB (Afisa Elimu Msaidizi Daraja la III), lakini hakuwahi 
kupandishwa kwa muda mrefu licha ya kuwa na rekodi 
nzuri ya utumishi.

“Wenzangu walipandishwa mwaka 2023, mimi 
nikaachwa nyuma bila sababu yoyote. Hata hivyo, mwaka 
huu Tume imenipandisha madaraja mawili mfululizo, na 
sasa nipo sambamba na wenzangu. Nimeipenda zaidi 
kazi yangu ya ualimu,” alisema kwa furaha.

Walimu hao walisema kuwa hatua hiyo imeleta 
faraja kubwa na kuongeza ari ya kufanya kazi kwa bidii, 
huku wakisisitiza kuwa Tume ya Utumishi wa Walimu 
imekuwa chombo muhimu katika kuhakikisha walimu 
wanatendewa haki.

HABARI 22

Mwalimu John Boniface Tenyange, kutoka Shule ya 
Msingi Nguvumoja, Kata ya Nguvumoja, Wilaya 

ya Igunga, Mkoa wa Tabora.

Mwalimu Baraka Mwasanjala Ibrahim, wa Shule 
ya Sekondari Mwashiku, Kata ya Mwashiku, 

Wilaya ya Igunga, Mkoa wa Tabora.

WALIMU WA IGUNGA WATOA USHUHUDA WA 
JINSI SERIKALI ILIVYOTATUA KILIO CHAO



Na Mwandishi Wetu, Dodoma

Kamati ya Maadili na Nidhamu 
ya Tume ya Utumishi wa 
Walimu (Teachers’ Service 
Commission – TSC) imefanya 
kikao chake jijini Dodoma 

tarehe 12 Novemba 2025 kwa lengo 
la kujadili na kuweka mikakati ya 
kuimarisha nidhamu na maadili 
miongoni mwa walimu nchini.

Kikao hicho kiliongozwa na 
Mwenyekiti wa Kamati hiyo, Mwalimu 
Jane Mtindya, ambaye alisisitiza 
umuhimu wa Tume kuendelea 
kutafuta mbinu na programu 
mbalimbali za kuwajengea walimu 
uelewa kuhusu maadili ya kazi yao. 

Alisema kuwa nidhamu na uadilifu 
kwa walimu ni nguzo muhimu katika 
kutekeleza majukumu yao kwa 
ufanisi na kuinua kiwango cha elimu 
nchini.

“Nidhamu ya walimu ni msingi 
wa mafanikio katika sekta ya elimu. 
Mwalimu mwenye maadili mazuri 
ni mfano bora kwa wanafunzi na 
jamii, na hatimaye anaweza kuleta 
mabadiliko chanya katika elimu,” 
alisema Mwalimu Mtindya wakati wa 
kikao hicho.

Kwa upande wake, Katibu wa 
Kamati ya Maadili na Nidhamu 
ambaye pia ni Katibu wa Tume, 

Mwalimu Paulina Nkwama, alisema 
kuwa Tume imeendelea kusimamia 
kwa karibu utekelezaji wa Sheria, 
Kanuni na Taratibu za kiutumishi kwa 
walimu nchini huku akifafanua kuwa 
dhamira ya Tume ni kuhakikisha 
walimu wote wanazingatia maadili 

ya taaluma yao ili kuepuka makosa 
ya kinidhamu yanayoweza kushusha 
hadhi ya kazi ya ualimu na kuathiri 
maendeleo ya taaluma ya wanafunzi.

“Tunataka kuona mwalimu anakua 
mfano wa uadilifu, anayeheshimu 
kazi yake na anayefanya wajibu 
wake kwa bidii bila kushurutishwa. 
Hiyo ndiyo njia pekee ya kujenga 
taifa lenye msingi imara wa elimu,” 
alisema Mwalimu Nkwama.

Katika kikao hicho, Kamati ilipokea 
na kujadili taarifa ya utekelezaji wa 
majukumu ya Tume kwa upande wa 
Maadili na Nidhamu kwa kipindi cha 
robo ya kwanza ya mwaka wa fedha 
2025/26. 

Aidha, Kamati ilitathmini 
mwenendo wa mashauri ya 
kinidhamu na rufaa za walimu 
nchini ambapo mapendekezo ya 
kamati hiyo yatawasilishwa kwenye 
Mkutano wa Tume ya Utumishi wa 
Walimu utakaofanyika hivi karibuni.

Kupitia mikutano kama hii, Tume 
ya Utumishi wa Walimu inaendelea 
kuimarisha usimamizi wa maadili 
na nidhamu ya walimu nchini, ikiwa 
ni sehemu ya jitihada za Serikali 
kuboresha ubora wa elimu na 
kujenga walimu wenye uwajibikaji, 
uadilifu na weledi katika utendaji wa 
majukumu yao.

KAMATI YA MAADILI NA NIDHAMU YA TSC YAKUTANA KUWEKA 
MIKAKATI YA KUENDELEA KUIMARISHA NIDHAMU YA WALIMU

Mwenyekiti wa Kamati ya Maadili na Nidhamu ya Tume ya Utumishi 
wa Walimu, Mwl. Jane Mtindya akiongoza kikao cha kamati tarehe 12 

Novemba, 2025 katika ofisi za Tume Makao Makuu jijini Dodoma.

Katibu wa Kamati ya Maadili na Nidhamu ya Tume ya Utumishi 
wa Walimu ambaye pia ni Katibu wa Tume, Mwl. Paulina Nkwama 
akizungumza wakati wa kikao cha kamati hiyo kilichofanyika tarehe 

12 Novemba, 2025 katika ofisi za Tume jijini Dodoma.

Mjumbe wa Kamati ya Maadili na Nidhamu ya Tume ya 
Utumishi wa Walimu, Wakili Mariam Haji akiwa katika 
kikao cha kamati hiyo kilichofanyika tarehe 12 Novemba, 

2025 katika ofisi za Tume jijini Dodoma.

Washiriki wa kikao cha Kamati ya Maadili na Nidhamu 
ya Tume ya Utumishi wa Walimu kilichofanyika tarehe 
12 Novemba, 2025 katika ofisi za Tume jijini Dodoma 

wakiwa kwenye kikao.

KAMATI YA MAADILI NA NIDHAMU YA TSC YAKUTANA KUWEKA 
MIKAKATI YA KUENDELEA KUIMARISHA NIDHAMU YA WALIMU

Kikao cha Kamati ya Maadili na Nidhamu ya Tume ya 
Utumishi wa Walimu kilichofanyika tarehe 12 Novemba, 
2025 katika ofisi za Tume jijini Dodoma wakiwa kwenye 

kikao kikiwa kinaendelea.

Katibu wa Kamati ya 
Maadili na Nidhamu 
ya Tume ya Utumishi 
wa Walimu ambaye pia 
ni Katibu wa Tume, 
Mwl. Paulina Nkwama 
akizungumza wakati 
wa kikao cha kamati 
hiyo kilichofanyika 
tarehe 12 Novemba, 
2025 katika ofisi za 

Tume jijini Dodoma.



Na Mwandishi Wetu – Nzega

Baadhi ya walimu wilayani 
Nzega wameishukuru 
Serikali ya Awamu ya Sita 
inayoongozwa na Mhe. Dkt. 
Samia Suluhu Hassan, kwa 

kusikiliza na kutatua changamoto 
mbalimbali zilizokuwa zikiwakabili 
kwa muda mrefu, hususan katika 
masuala ya upandishwaji wa 
madaraja na haki za kiutumishi.

Wakizungumza na Maafisa 
Habari wa Kitengo cha Mawasiliano 
Serikalini kutoka Tume ya 
Utumishi wa Walimu (TSC) Makao 
Makuu, walimu hao walisema 
kuwa kwa muda mrefu walikuwa 
hawajapandishwa madaraja, lakini 
sasa Serikali imesikiliza kilio chao na 
kuchukua hatua stahiki.

Mwalimu Ashraf Anatory Mbogo 
wa Shule ya Msingi Kitengwe, 
alisema kuwa kwa muda mrefu 
alikuwa hajapandishwa cheo, lakini 
Serikali imeweza kumaliza tatizo hilo 
na kumpandisha daraja kwa njia ya 
mserereko kutoka Daraja I A kwenda 
II A, ambalo ndilo alilostahili kuwa 

nalo.
“Naishukuru Serikali ya Awamu ya 

Sita kwa kuona umuhimu wa walimu 
na kuhakikisha kila mmoja anapanda 
cheo kulingana na sifa zake. Sasa 
najivunia kazi yangu na naendelea 
kutoa huduma bora kwa wanafunzi,” 
alisema Mwl. Mbogo.

Kwa upande wake, Mwalimu 
Yahya Salum Makoroganya wa 
Shule ya Msingi Mwanzwilo, alisema 
kuwa alikuwa katika Daraja D hadi 
mwaka 2021, lakini kupitia jitihada 
za Serikali, alipandishwa cheo kwa 
njia ya mserereko na kufikia cheo 
cha Mwalimu Mkuu Daraja II A 
sambamba na mshahara wa TGTS F.

“Nilikaa muda mrefu bila 
kupandishwa cheo, lakini sasa Serikali 
imetutendea haki. Hii imeniongezea 
ari ya kufanya kazi kwa bidii zaidi,” 
alisema Mwl. Makoroganya.

Naye Mwalimu Stelah Bizimana 
wa Shule ya Msingi Kitongo, alisema 
kuwa aliajiriwa mwaka 2012 lakini 

kwa muda mrefu alikuwa ameachwa 
nyuma katika vyeo ukilinganisha na 
wenzake walioajiriwa naye.

“Serikali ya Awamu ya Sita 
imetatua changamoto hiyo, sasa nipo 
kwenye cheo stahiki. Tunampongeza 
sana Rais Dkt. Samia Suluhu Hassan 
kwa kuendelea kuthamini walimu na 
kutatua changamoto zao,” alisema 
Mwl. Bizimana.

Walimu hao kwa pamoja walisema 
kuwa hatua hizo zimeongeza imani, 
hamasa na ari ya kufanya kazi, na 
wametoa wito kwa walimu wenzao 
nchini kuendelea kufanya kazi kwa 
bidii, uadilifu na uzalendo, ili kuunga 
mkono jitihada za Serikali katika 
kuboresha sekta ya elimu.

HABARI 25
WALIMU NZEGA WAIPONGEZA SERIKALI 

KWA KUWATATULIA KERO ZAO

Mwalimu wa Shule ya Msingi 
Kitengwe iliyopo wilayani Nzega 

Mwl. Ashraf Anatory Mbogo

Mwalimu wa Shule ya Msingi 
Mwanzwilo Mwl. Yahya Salum 

Makoroganya
Mwalimu wa Shule ya Msingi 

Kitongo Mwl. Stelah Bizimana



Na Mwandishi Wetu, Igunga

Serikali ya Awamu ya Sita ya Jamhuri ya Muungano 
wa Tanzania imefanikiwa kuwapandisha vyeo 
walimu 2,816 katika Halmashauri ya Wilaya ya 
Igunga, mkoani Tabora, katika kipindi cha mwaka 
2021 hadi 2025, ikiwa ni sehemu ya jitihada za 

kuboresha maslahi na motisha kwa walimu nchini.
Takwimu hizo zimetolewa hivi karibuni na Afisa wa 

Tume ya Utumishi wa Walimu (TSC) Wilaya ya Igunga, 
Bw. Daniel Jackson, wakati wa mahojiano na Maafisa wa 
Kitengo cha Mawasiliano Serikalini kutoka Makao Makuu 
ya Tume.

Bw. Jackson alisema kuwa utekelezaji wa zoezi hilo 
umefanikiwa kwa ushirikiano kati ya Tume ya Utumishi wa 
Walimu na Ofisi ya Mkurugenzi Mtendaji wa Halmashauri 
ya Wilaya ya Igunga, hatua iliyowezesha walimu wengi 
kupata haki zao kwa wakati.

“Kati ya walimu waliopandishwa vyeo, walimu wa 
shule za msingi walikuwa 2,137 na wa shule za sekondari 
679,” alisema Bw. Jackson.

Aliongeza kuwa katika kipindi hicho, walimu wengi 
pia wamejiendeleza kitaaluma na kubadilishiwa miundo 
ya kiutumishi, jambo lililoongeza tija na ubora wa 
ufundishaji.

Aidha, alisema Serikali imeendelea kuboresha 
miundombinu ya elimu kwa kujenga madarasa mapya, 
kuweka meza na viti kwa wanafunzi, jambo lililoboreshwa 
mazingira ya kujifunzia na kufundishia.

Bw. Jackson alieleza pia kuwa miongozo mahsusi kwa 
walimu wa ajira mpya imekuwa msaada mkubwa katika 
kuwajengea uelewa kuhusu wajibu na haki zao kama 
watumishi wa umma, hivyo kupunguza malalamiko na 
makosa ya kiutumishi.

“Tume imekuwa ikitoa elimu kwa walimu mara kwa 
mara kuhusu Sheria ya Utumishi wa Walimu Na. 25 ya 
mwaka 2015, Kanuni zake za mwaka 2016, pamoja na 
Sheria na Kanuni za Utumishi wa Umma,” alisema.

Aliongeza kuwa Tume imekuwa ikigawa vipeperushi 
na miongozo ya utumishi kwa walimu shuleni ili 
kuwasaidia kutambua sheria na taratibu zinazowaongoza 
katika kazi zao za kila siku.

Kwa mujibu wa Bw. Jackson, hatua hizo zimechangia 
kuimarika kwa nidhamu mashuleni, ambapo wakuu wa 
shule sasa wanasimamia kwa ufanisi nidhamu ya walimu 
walioko chini yao kama mamlaka za kinidhamu.

“Kwa mfano, Mkuu wa Shule ya Sekondari Igunga 
amefanikiwa kusimamia nidhamu vizuri kiasi kwamba 
shule hiyo imeingia 10 bora kitaifa katika matokeo ya 
Kidato cha Sita. Hii ni matokeo ya nidhamu na ufuatiliaji 
mzuri wa kazi,” alisema Bw. Jackson.

Aidha, aliwataka walimu na wadau wa elimu 
kutambua kuwa Tume ya Utumishi wa Walimu ndicho 
chombo pekee kinachohudumia walimu kwa upekee, 
hivyo ni muhimu kwa walimu kufahamu sheria na kanuni 
za utumishi wao.

Afisa wa Tume ya Utumishi wa Walimu Wilaya ya 
Igunga, Bw. Daniel Jackson, akiwa katika mahojiano 
na Maafisa wa Kitengo cha Mawasiliano Serikalini 

kutoka Makao Makuu ya Tume, hivi karibuni.

WALIMU 2,816 IGUNGA WAPANDISHWA VYEO 
CHINI YA SERIKALI YA AWAMU YA SITA

